
Vitse-Prezident: Çox sağ olun, Tom. Mən həm təqdimatınıza həm də xoş sözlərinizə görə öz 
minnətdarlığımı bildirirəm. Mən bilirəm ki, Tom bu iclaslarda müntəzəm olaraq neçə illərdir 
iştirak edir, lakin Tom Rici tanımayan insanlar üçün məlumat vermək istərdim ki, biz onun 
Birləşmiş Ştatlar Ordusunun veteranı olması faktından qürur duyuruq. Tom və mən bir çox il 
Konqresdə birgə çalışmışıq. O, ən iri ştatların birinin qubernatoru olmuş və özü də qeyd etdiyi 
kimi, Milli Təhlükəsizlik Departamentinin birinci Katibi vəzifəsində çalışmışdır.   

Mən günorta keçirilən rəsmi qəbula görə hər birinizə və məni Ambrosettidə keçirilən iclasa dəvət 
edən təşkilatçılara öz dərin minnətdarlığımı bildirirəm. Bu il iclasda iştirak edən hörmətli 
qonaqlar arasında mənim özümə dost saydığım bir çox adam var. Onların sırasında İsrailin 
Prezidenti Peres, Fələstin Milli İdarəetmə Ərazisinin Prezidenti Abbas, İspaniyanı təmsil edən 
Xose Mariya Aznar və ictimai və özəl sektorda görkəmli adlar qazanmış digər tanınmış şəxslər 
vardır.  Sizinlə bu gün bir tədbirdə iştirak etmək mənə böyük məmnunluq gətirir və fürsərdən 
istifadə edib Prezident Corc Buşun ən səmimi arzularını Sizlərə çatdırıram.  

Mən eyni zamanda tədbirə ev sahibliyi edən İtaliya Respublikasına öz təşəkkürümü bildirirəm. 
Linn və mən illər ərzində burada çox dəfə olmuşuq və hər dəfə unudulmaz qonaqpərvərlik ilə 
qarşılaşmışıq. Sabah biz  Romaya səfər edirik və orada mən Prezident Napolitano və Baş Nazir 
Berluskoni ilə görüşəcəm. İtaliya Amerikanın dostu və müttəfiqidir və bizim milyonlarla 
vətəndaşımız bu ölkəni özlərinin ata evi hesab edir. Komo gölündə toplaşdığımız zaman, mən 
düşünürəm ki, bizim hər birimiz İtaliyanın dünyanın ən gözəl mənzərəsinə malik olmasına 
şahidlik edə bilər. 

Mənim bu günkü nitqimin məqsədi Trans-Atlantik İttifaqın üzləşdiyi hadisələrlə bağlı 
danışmaqdır. Mən bura şərq istiqamətindən, Azərbaycana, Gürcüstana və Ukraynaya səfər edərək 
gəlmişəm. Bu torpaqlar bir vaxtlar totalitar imperiyanın hakimiyyəti altında olmuş,  lakin indi 
həmin torpaqlarda öz inkişaf kursuna malik olan və dünya ictimaiyyətinə inamla inteqrasiya edən 
müstəqil dövlətlər mövcuddur. 1989-cu ildən bəri, azadlıq lampaları həmin torpaqlarda yenidən 
yanmağa başlamışdır və milyonlarla insan bu işığın sayəsində tərəqqiyə, təhlükəsizliyə və sülhə 
doğru addımlamışdır.  

Bizim İttifaqımızdakı dövlətlər üçün bü irəliləyiş və tərəqqi Mərkəzi və Şərqi Avropada 20 il 
bundan əvvəl başlamış oyanışdan tutmuş  bu yaxınlarda Gürcüstanda və Ukraynada baş vermiş 
rəngli inqilablara kimi davam etmişdir. Bütöv bir ölkələr öz müstəqilliyini elan etdikcə və 
demokratiya institutlarını qurduqca biz soyuq münasibətlərdən, dəhşətli ssenarilərdən və Soyuq 
Müharibənin çərçivələrindən uzaqlaşmağa müvəffəq olduq. Bu mübarizə Sovet İttifaqının 
dağılması ilə bitdi. Keçmiş müstəmləkə dövlətlər azadlıq düşərgəsinə canfəşanlıqla  qoşulduqca 
bizim təhlükəsizliyimiz qüvvətlənmişdir.  



Biz yeni müttəfiqləri istiliklə qarşıladıq və gələcək illərdə də digər müttəfiqləri belə 
qarşılayacağıq. Berlin Divarı dağıdıldıqdan sonra, hər iki partiyaya mənsub olan ABŞ-ın üç 
prezidenti Avropa üzrə öz tərəfdaşları ilə əməkdaşlıq edərək demokratiyanın hüdud və 
sərhədlərini genişləndirdilər. İttifaqın üzvləri birgə maraqlara qulluq edərək çox inamla hərəkət 
etmiş və azadlığın, ədalətin bərqərar olunması və insan hüquqlarının qorunması kimi bizim 
başlıca vəzifələrimizə riayət etmişdir. Məhz bizim bu cür fəaliyyətimizə görə, İkinci Dünya 
Müharibəsində milyonlarla insanların həlak olduğu və bütöv nəsillərin Dəmir Pərdə arxasında 
əziyyət çəkdiyi bu qitə hazırda bütöv və tamamilə azaddır. Əsrə yaxın tarixə malik olan 
mübarizədən sonra, Avropa daha sülhməramlı gələcəyə irəliləmək imkanına malikdir. 

Lakin tarix hələ bitməmişdir. Bizim prinsiplər yenidən sınaqdan keçirirlir. Biz bu sınaqları 
səmimi qarşılamalı və bütövlüyümüzü qoruyaraq həll etməliyik.  

Rusiyanın hərbi müdaxiləsi ilə başlayan Gürcüstandakı son hadisələr, bizim ən çox və dərin 
inandığımız bəzi prinsiplərə ziddiyyət təşkil etmişdir. Rusiyanın hərbi qüvvələri müstəqil dövlətin 
beynəlxalq səviyyədə tanınmış sərhədlərini pozmuş; ölkə daxili münaqişəni qızışdırmış; günahsız 
dinc sakinləri qətlə yetirmiş və on minlərlə insanı öz evlərindən didərgin salmışdır. Bütün bunlar 
demokratik şəkildə seçilmiş hakimiyyətə malik olan və Qərbə tərəf istiqamət götürmüş dövlətə 
qarşı aparılmışdır.  

Birləşmiş Ştatlar və Avropanın bir çox ölkələri açıq bəyan etdilər ki, Rusiyanın atdığı addımlar 
sivil standartlara uyğun deyil və tamamilə qəbuledilməzdir. Öz növbəsində Rusiya etdiyi 
müdaxilə üçün hər hansı qaneedici izahat vermədi. Müstəqil Gürcü dövlətinin çərçivəsindəki iki 
ərazi üzrə müxtəlif baxışlar Rusiya tərəfindən aparılan gözlənilməz və qəddar müdaxiləyə haqq 
qazandıra bilməz. Bu hadisə ən azı 2008-ci ildə xoş mərama malik olan bütün xalqlar tərəfindən 
başa düşülməlidir.  

Üç həftə bundan qabaq, Gürcüstan ərazisində nəzərəçarpacaq dağıntılar aparandan sonra, Avropa 
İttifaqında Prezidentliyə malik olan Fransanın prezidenti Sarkozinin təklif etdiyi 6 bənddən ibarət 
atəşkəs razılaşmasını Rusiya hökuməti qəbul etdi və imzaladı. Hazırda Rusiya hökuməti öz 
məsuliyyətləri barədə yaxşı agahdır: Prezident Sarkozi tərəfindən göndərilmiş aydınlaşdırıcı 
məktubun və atəşkəs razılaşmasının bəndlərinə əməl etmək; ABŞ və digər ölkələr tərəfindən 
göndərilən humanitar və tibbi yardımın ölkə ərazisinə daxil olmasına imkan yaratmaq; yardım 
üçün bütün əlaqə və tranzit xəttlərini açıq saxlamaq; Gürcüstan ərazisində hərbi əməliyyatlara son 
qoymaq; hərbi birləşmələri ölkə ərazisindən çıxarmaq; və Gürcüstanın müstəqilliyinə və ərazi 
bütövlüyünə tam hörmət bəsləmək.   

Baxmayaraq ki, Rusiya öz məsuliyyətlərindən xəbərdardır, o, hələ də onları yerinə yetirməyib. 
Əksinə, Rusiya Cənubi Osetiyanı və Abxaziyanı müstəqil dövlət kimi tanıyıb. Bu regiondakı 
vəziyyəti daha da pisləşdirmişdir.  Bu həm də atəşkəsin pozulmasına gətirib çıxarmış və 
Rusiyanın keçmışdə səs verdiyi Təhlüksizlik Şurasının Qətnamələrinin bəndlərinə qarşı 
olmuşdur.  

Xülasə üçün: son 30 gün ərzində, Rusiya demokratik ölkənin müstəqilliyinə zərbə endirmiş, 
imzaladığı hüquqi sənədin bəndlərini pozmuş və Avropa İttifaqına qarşı təhqiredici saymamazlıq 



göstərmiş; həmin quruma qarşı olan etimadı şübhə və qlobal durumu zərbə altına qoymuş; və 
ABŞ və digər ölkələrlə öz əlaqələrinin korlanmasına gətirib çıxarmışdır.  

Aqressiv hərəkətlər və diplomatik əlaqələrin kəskinləşdirilməsi Rusiyanın daha böyük məqsədləri 
barədə narahatçılıqları daha da artırmışdır. Qonşu ölkəyə qarşı qəddarlıq Rusiya hökumətinin 
narahatlıq törədən hərəkətlərinin ardıcıllığında sadəcə sonuncusudur.   

Orta Asiyada və Qafqazda və digər regionlarda, Rusiya enerji mənbələrinin manipulyasiya və güc 
altəi kimi istifadə olunmasını davam etdirmişdir. Müxtəlif vaxt çərçivələrində Gürcüstan, 
Ukrayna, Baltikyanı ölkələr və Belarusa Rusiya tərəfindən neft və təbii qazın verilməsi 
dayandırılmış yaxud dayandırılması barədə hədələr daxil olmuşdur.  Bu ilin əvvəlində, Rusiya 
neftin Çexiya Respublikasına verilməsini dayandırmışdır. Biz bu addımın dəqiq olaraq nə ilə 
əlaqələndilirlməsini bilmirik, lakin bu hadisə Çex Respublikasının öz ərazisində raketlərdən 
müdafiə radarlarının yerləşdirilməsi barədə verdiyi bəyanatla üst-üstə düşdü.  Həmin radarlar 
Rusiya üçün hər hansı bir təhlükə mənbəyi deyildir. 

Yaxın Şərqdə Rusiyanın apardığı silah satışı həmin regiondakı sülh və azadlıq perspektivlərini 
təhlükə altına qoyur. Rusiya müasir silahları İran və Suriya rejimlərinə satmışdır. Rus silahlarının 
Dəməşqə satılmış bir qismi müxtəlif kanallarla Livanda və İraqda fəaliyyət göstərən terrorçu 
qrupların əlinə keçmişdir. 

Avropada Rusiya hökuməti NATO-nun genişlənməsinə və demokratiyanın inkişafına çox 
barışmaz tərzdə yanaşır. Bu yeni yanaşma deyil. Maraqlısı odur ki, İttifaqın NATO-Rusiya Şurası 
vasitəsilə əməkdaşlıq qapılarını geniş açmasına baxmayaraq həmin yanaşma hələ də davam edir. 
Moskva NATO-nun Şərq istiqamətində hər hansı genişlənmə səylərini müxalif mövqedən 
qarşılayır. Bu yaxınlarda Buxarestdə keçirilən NATO Sammitində Rusiya Ukrayna və 
Gürcüstanın İttifaqa üzv olması məsələsinə qarşı qəti şəkildə etirazını bildirdi.  

Təəssüflər olsun ki, Rusiya liderləri azad fəaliyyət göstərən hökumətləri və demokratik dəyərləri 
öz ölkələrinin maraqları üçün təhlükə hesab edirlər. Bu maraqların geniş mənada necə təqdim 
olunması mübahisəli məsələdir. Eduard Şevardnadze, Sovet İttifaqının keçmiş Xarici İşlər naziri, 
demişdir, "Rusiyanın məqsədi imperiya və sovet vaxtı malik olduğu nüfuzu bərpa etməkdir." Baş 
Nazir Putin birbaşa olaraq demişdir ki, onun fikrincə "Sovet İttifaqının süqutu iyirminci əsrin ən 
böyük geosiyasi fəlakətidir."  

Burada yenə də fikirlər müxtəlifləşir, icazə verin mən də öz fikrimi bildirim: Sovet ittifaqının 
süqutu qaçılmaz idi və son 60 ildə insan azadlıqlarına qarşı atılmış ən böyük addımlardan biri idi.   

Soyuq Müharibənin sonunun nəticəsi kimi, mənim ölkəm və bizim Trans-Atlantik müttəfiqlər 
qəti olaraq azad Rusiyanın geniş dünya ictimaiyyətinə inteqrasiyasını dəstəkləmişdir.  Rusiya 
xalqı bizim hamımız kimi azadlıq, sülh və tərəqqiyə layiqdir və onları bu sahədə dəstəkləmək 
düzgün və ədalətlidir.  

Bunu edərkən biz eyni zamanda Soyuq Müharibə ilə bağlı köhnə şübhələri birdəfəlik kənara 
atırıq. Biz Rusiyaya hörmət göstərmişik və onun  hökumətilə yaxından məsləhətləşmələr 



aparmışıq. Biz öz prinsiplərimizə sadiq qalmışıq və məqsədlərimizi hər zaman tam aydın 
göstərmişik. Baxmayaraq ki, Rusiya NATO-nun genişlənməsinə təhlükə kimi yanaşmışdır, biz 
sübut etdik ki, bu fikirlərin hamısı səhvdir. Bütün ölkələrin öz qonşularına dair müəyyən rəy və 
narahatçılığı olmasına dair hüququ var.  Bütün hökumətlərin vəzifəsidir ki digərlərinin məramları 
barədə agah olsunlar. Rusiya xalqı bunu bilir, çünki tarixlərində elə dövrlər olub ki, onlar xarici 
təcavüzdən əziyyət çəkiblər. Napoleon Fransası yaxud Hitler Almaniyası olmasından asılı 
olmayaraq Rusiyaya təhlükə ekspansionist diktator rejimlərindən gəlib. Rusiyanın öz 
sərhədlərində bərqərar olmuş demokratik rejimlərdən etiyatlanmasına lüzum yoxdur. 

Əslində sabit demokratik inkişafa malik olan, hər bir şəxsin hüququnun keşiyində dayanan və 
fikir müxtəlifliklərini dinc yolla həll edən dövlətdən yaxşı qonşu fikirləşmək çətindir.  

Əgər bu cür qonşular eyni zamanda NATO üzvü olsalar bu daha da yaxşı nəticələr verər. NATO-
nun üzvləri arasında uzun müddət demokratiyanın bərqərar olduğu ölkələr və eyni zamanda bu 
yola yenicə qədəm qoymuş ölkələr var. Əvvəllər həmin ölkələr işğal altında olmuş, diktatorlar 
tərəfindən idarə olunmuşdur. Fürsətdən istifadə edərək onlar kədərli keçmişlərini arxada qoymuş 
və azad institutların yaradılması və ümumi təhlükəsizliyin qorunması yolunu seçmişdilər və bu da 
öz növbəsində sülhə və tərəqqiyə aparır. NATO azadlıq qüvvələrinin müttəfiqidir; o, azadlığı 
qorumaq üçün mövcuddur və hər hansı bir ölkəyə qarşı çıxmaq məqsədini daşımır. NATO 
kiminsə əmlakı, nüfuz dairəsi yaxud avtoritar blok deyildir. O, inkişaf edən dəyərlər icmasıdır – 
azadlığa sadiq qalan və heç kimə təhlükə yaratmayan könüllü müdafiə ittifaqıdır. Rusiya hazırda 
tarixində heç zaman mövcud olmayan qərb sərhəddi ilə üzləşməkdən bəhrələnir – özünün ən 
uçqar sərhəddindən Atlantika qayalarına kimi.  

Həmin sərhəd formalaşarkən Rus siyasəti tarazlaşdırılmış təhlükəsizlik maraqlarının 
qiymətləndirilıməsindən daha çox bir vaxtlar Rusiyanın nəzarəti altında olan ölkələrə öz iradəsini 
diqtə etmək üzərində qurulmuşdur. Əlbəttə ki, Gürcüstan ilə bağlı hadisələr hamıya bəllidir. 
Dünya ictimaiyyəti Ukraynaya da diqqət yetirməlidir. Rusiya bu ölkəni ciddi iqtisadi təzyiqlərlə 
hədələyir. Rus təzyiqinə Baltikyanı ölkələr də məruz qalır. 

Digər diqqəti cəlb edən məsələ Rusiyanın Polşaya qarşı, həmin ölkə ballistik raketləri müəyyən 
edən qurğuları öz ərazisində yerləşdirilməsinə razılıq verməsindən sonra formalaşmış 
yanaşmasıdır. Aydındır ki, həmin qurğular Çex Respublikasında quraşdırılmış radarla birgə 
Yaxın Şərqdən atılmış hər hansı raketin qarşısını almaq üçün  nəzərdə tutulub. Ərazi elə 
seçilmişdir ki, Avropanın və Birləşmiş Ştatların maksimum dərəcədə müdafiəsi təmin olunsun. 
Bu sistem Rusiyaya qarşı yönəldilməyib; onun məqsədi Rusiyanın strateji raket qüvvələrinin 
qarşısını almaq deyil və o, buna heç qadir də deyil. Qurğuların üzərində partlayıcı başlıqlar 
yoxdur. Bundan əlavə biz Ruslara bizim bütün addımlarımızın şəffaflığını təmin etmək üçün 
əməkdaşlıq təklif etdik. Prezident Buş həm Dövlət Katibini həm də Müdafiə Nazirini Rusiyaya 
şəxsi qaydada həmin təkliflər üzərində müzakirə aparmaq üçün ezam etdi. Biz eyni zamanda 
tədbirlər gördük ki, Rusiyanın özü də həmin yeni sistemin müdafiə perimetrinə daxil olsun. 
Cavab olaraq, Rus hökuməti bu təklifləri rədd etdi və Rusiyanın yüksək rütbəli hərbi məmurları 
NATO üzvü olan Polşanı hücum ilə hədələdilər.   



Qüdrətli dövlət özünü bu tərzdə aparmamalıdır. Bu eyni zamanda nüfuzdan düşmüş bir üsulu 
xatırladır ki, harada istənilən ölkə əzələ oynadaraq və hədə-qorxu gələrək özünə məxsusi nüfuz 
ərazisi tələb etsin. Bu süni şəkildə hərbiləşdirilmiş sərhədlər yaradan, asılı dövlətlər formalaşdıran 
və yarım əsr ərzində Şərq və Qərbi bir birinə qarşı qoyan köhnə düşüncə tərzidir. Bu cür bölünmə 
heç bir xeyir gətirməmiş, mənəvi cəhətdən yararsız olmuş və insan faciəsinə gətirib çıxarmışdır. 
21-ci əsrdə bir-biri ilə müsbət və konstruktiv əlaqələr qurmaq istəyən dövlətlər nüfuz dairələrini 
əzələlərini nümayiş etdirməklə əldə etməyə cəhd göstərməyəcəklər. Köhnə üsullar artıq 
keçmişdədir. Soyuq Müharibə bitmişdir.  

Mən inanmıram ki, hər hansı birimiz həmin günlərin geri qayıtmasını gözləyir. Birləşmiş Ştatlar 
da bunu gözləmir. Əksinə, bu ilin əvvəlində, mənim ölkəmin və Rusiyanın hökumətləri bir daha 
bəyan etdilər ki, biz artıq bir birimizi düşmən kimi qəbul etmirik. Həmin zaman artıq bitmişdir. 
Biz razılaşdıq ki, təhlükəsizliyin və sülhün təşviq edilməsi sahəsində əməkdaşlıq edək. Həmin 
əməkdaşlığın gündəliyinə balistik raketlərin yayılmasından tutmuş İranın atom silahına dair 
ambisiyaları kimi məsələlər daxil edilmişdir. Bizim xalqların tərəqqisi naminə, biz həmin 
məsələlər üzrə birgə işləmək üçün ciddi məsuliyyət üzərimizə götürmüşük.  

Birləşmiş Ştatlar və qitədəki digər dövlətlər Rusiya liderlərindən haqlı olaraq aşağıdakı sualları 
nəzərə almağı gözləyirlər. Həmin liderlər inanırlarmı ki, digərlərinə hədə-qorxu gəlmək onların 
öz ölkələri üçün gələcəkdə mənfəətlər gətirəcək? Rusiya həqiqətən istəyir ki, onun iqtisadi 
inkişafına çox sayda sərmayə qoymuş dəyərlər icmasından özünü ayırsın? Rus hökuməti istəyir 
ki, müsair dünyada kənar üzv olsun, azad ölkələrdən özünü uzaqlaşdırsın və dünya diktatorluğu 
üzərində mübarizə aparsın?  

Hazırda bizim bildiyimiz bir məsələ var. Rusiya liderləri iki yolu bir yerdə gedə bilməzlər. 
Müstəqil demokratik ölkələrə hədə-qorxu gəlməklə, güc tətbiq etməklə onlar kommersiyanın, 
məsləhətləşmələrin və qlobal nüfuzun mənfəətlərini əldə edə bilməzlər. İnkişaf edən müasir 
dünyada müvəffəqiyyət qazanmaq üçün, Rusiya dünya ictimaiyyəti qarşısında hərəkətlərində 
məsuliyyətli müasir bir dövlət kimi çıxış etməlidir.  

Rusiya seçim qarşısındadır. Bizim də Trans-Atlantik İttifaq olaraq öz məsuliyyətlərimiz var. 
Əvvəldə dediyim kimi, bizim başlıca ehtiyacımız məqsədlərin birliyidir və bu məsələdə mənim 
böyük inamım var. Qərb ölkələri bizim fərqimizi bilirlər. Biz bunu açıq və azad şəkildə bəyan 
edirik. Bundan əlavə biz bir-birimizlə dəyərlərimizlə, tariximizlə, iqtisadi maraqlarımızla və 
təhlükəsizlik məsələlərində ehtiyaclarımızla elə sıx bağlıyıq ki, öz yolumuzu aydın görə bilirik.  

Gürcüstanda biz həmin ölkənin xalqına və seçilmiş hökumətinə təmənnasız dəstək göstərmişik. 
Biz elə bir ciddi reaksiya vermişik ki, bu tarixin yaddaşında qalacaq. Biz bilirik ki, əgər bir 
ölkəyə birtərəfli şəkildə digər ölkənin sərhədlərini dəyişdirməyə imkan verilsə o, bunu gələcəkdə 
yenə edəcək. Biz bilirik ki, əgər Avropada yeni sərhəd xəttlərinin çəkilməsinə icazə verilsə, 
həmin xətt yenə də gələcəkdə çəkiləcək. 

Biz ərazi bütövlüyü prinsiplərinə hörmət bəslənməsində birgə olaraq israrlıyıq. Gəlin bizim 
xalqlar üçün təhlükəsizliyi və sülhü bərqərar edən digər məqsədləri təsdiqləyək.  



Bir məələni aydınlaşdıraq ki, İtifaqın verdiyi qərarla NATO-nun genişlənməsi istənilən 
istiqamətdə və istənilən qədər baş verəcək. Biz üzvlük üçün standartlara uzun müddətdir ki riayət 
edirik və qoşulmaq istəyi olan hər bir dövlətin buna hüququ var. Beş ay bundan əvvəl Buxarestdə 
biz Ukrayna və Gürcüstanın İttifaqa qoşulması üzrə Fəaliyyət Planını nəzərə aldıq lakin həmin 
ölkələri üzv etmədik. Lakin Müttəfiqlər qərar verdi ki, bu iki dövlət NATO-nun üzvü olacaqdır və 
mən inanıram ki, həmin iki ölkə üçün Üzvlük Fəaliyyət Planını işə salmaq məqamı artıq 
yetişmişdir.  

Gəlin qəbul edək ki, enerji öz mənbəsi, ötürülməsi və təchizat mexanizmləri baxımından strateji 
bir məsələyə çevrilib. Qlobal müstəvidə istehsal edilən bütün əmtəə və xidmətlərin 25 faiziindən 
çoxu Avropanın payına düşür. Öz tərəqqisi və inkişafı üçün Avropa ölkələrinin müxtəlif 
istehsalçılar tərəfindən istehsal olunan və müxtəlif istiqamətlərlə ötürülən zəngin enerjiyə ehtiyacı 
var. Bizim hamımız başa düşür ki, uzun müddətli ehtiyaclarımızı ödəmək üçün bizə enerji ötürən 
etibarlı borular və kəmərlər lazımdır. Həmin kəmərləri quraşdırmaq üçün çoxlu vaxt, səbr və bir 
çox dövlətlərin siyasi iradəsi lazımdır. Birləşmiş Ştatlar bu səylərə ciddi şəkildə bağlıdır. Bizim 
hamımızın həqiqətən işləyən bazarlarda, yəni sabit təchizata, etibar ediləcək və manipulyasiyaya 
məruz qalmayan tranzit xəttlərinə malik olan bazarlarda marağı var. Bu qitənin heç bir hissəsi 
hansısa bir ölkənin paylaşdırma sisteminə nəzarəti nəticəsində ziyan çəkməməlidir. 

Nəhayət, milli təhlükəsizlik məsələsinə dair qəbul edək ki, NATO daxili təzyiqlər, ölümsəpən 
texnologiyaların yayılması, terrorçuluq  kimi demokratiya qarşısında dayanan təhlükələrin aradan 
qaldırılmasında hər zaman qəti liderlik göstərəcək. Bizim ərazilərin, azadlığımızın və 
civilizasiyamızın  müdafiəsində dəyərlər icmasının qərarları hər zaman birmənalı olacaq.  

Gələn Dördüncü Gün 2001-ci ilin Sentyabrın 11-də baş vermiş hücümların yeddinci 
ildönümüdür. Həmin gün mənim ölkəmə gözlənilməz və dramatik problemlər gətirdi və NATO-
da olan müttəfiqlərimizin cavabı özünü gözlətmədi. Birinci dəfə idi ki, İttifaq Şimali Atlantika 
Qətnaməsinin 5-ci Maddəsini istifadə etdi. Bir çox NATO ölkələri Talibanı ləğv etmək, 
Əfqanıstanı azad etmək və insanlara öz müqəddəratını həll etmək hüququnu qaytarmaq üçün 
bizim koalisiyaya qoşuldular.  

Hazırda NATO bərpa və təlim komandaları daxil olmaqla ümumilikdə 50,000-lik hərbçiyə malik 
Əfqanıstana Beynəlxalq Təhlükəsilik Yardım Qüvvəsinə başçılıq edir.  Əfqanıstandakı missiya 
bizim gözlədiyimizdən daha çox çətin alındı. Daha çox hərbçiyə ehtiyac ola bilər və artıq 
aydındır ki, biz Əfqanıstanın daxilində NATO qüvvələrinin fəaliyyətlərinin daha yaxşı 
konsepsiyasını hazırlamalıyıq. Lazımı koordinasiya zəifdir və çox vaxt əməliyyatlara cəlbolunma 
qaydalarının müxtəlifliyi NATO-nun düşmənə qarşı səmərəli mübarizəsini məhdudlaşdırır. 
NATO-nun Baş Katibi bu yaxında demişdir, "Əfqanıstan bir ölkə və bir strateji səhnədir ... Biz 26 
müxtəlif strategiya tətbiq edə bilmərik. Bizə NATO strategiyası lazımdır."  

Biz həmin problemlərin öhdəsindən gələ bilərik və gəlməliyik. Biz yadda saxlamalıyıq ki, 
çətinliklərə baxmayaraq Əfqanıstandakı əməliyyatlar düzgün təyin edilmiş ehtiyaclardan 
doğmuşdur, və biz həmin problemləri həll etməliyik. Əfqanıstan civilizaisya uğrunda vacib 
mübarizə meydanıdır. Mübarizə elə bir düşmənə qarşı aparılır ki, o, 11 sentyabrdan başlayaraq 
Madrid, Londondan tutmuş İstanbula qədər çox saylı insan ölümlərini törətməklə Avropanı 



qorxutmaq istəyir. Düşmən bütöv regionları öz nəzarəti altında saxlamaq istəyir və buna can atır. 
Onlar bu nəzarəti tiraniya yaratmaq, fəlakətgətirici silahlarla silahlanmaq və sonradan sivil 
dövlətlərə hücum etmək üçün əldə etmək istəyirlər. Onlar öz fikirlərində israrlıdır çünki onlar 
düşünürlər ki qalib gələcəklər və azad dövlətlərin bu mübarizəni aparmağa iradəsi yoxdur. Biz 
birlikdə azadlığımızı və təhlükəsizliyimizi qorumalıyıq.   

NATO üzvləri eyni zamanda İraqda faydalı rol oynatırlar. Buxarestdə keçirilən NATO 
sammitində NATO-İraq əməkdaşlığı genişləndi və bu da İraq zabitlərinə daha çox təlimlərdən 
bəhrələnməyə imkan yaratdı. Amerika qüvvələrinin keçən ildən etibarən ölkədə çoxalması 
başlamışdır və bu da İraqdakı qələbə ruhlu hadisələrin çərəyan etməsinə gətirib çıxardı. Burada 
bizim məqsədimiz Əfqanıstandakı kimi, tiraniyadan və qəddarlıqdan əziyyət çəkən insanlara 
demokratik dəyərləri qoruyub saxlamaqda kömək etmək; insanlara gələcəkdə özlərini qorumaq 
imkanlarını artırmaq; və onları ümumi təhlükənin aradan qaldırılmasında müttəfiqə çevirməkdir. 
İraq və Əfqan xalqının mərdliyi və inadkarlığı sayəsində və demokratik dəyərlərə sadiq qalan 
ölkələrin onlara köməyi nəticəsində həmin məqsədlərə tam dərəcədə nail olunacaq.  

Yeni eranın başladığı vaxt, aydındır ki, bizim təhlükəsizliyimiz bizdən eyni zamanda bir neçə 
missiyada iştirak etmək tələb edəcək. Hazırda NATO qüvvələri Aralıq dənizi sahillərində anti-
terror əməliyyatları aparır, NATO-nun sülhməramlı qüvvələri Kosovoda xidmət göstərir və 
NATO Darfurda sülhməramlılar üçün təlim keçirir və yüklərin hava ilə daşınmasını təmin edir. 
Gələcəkdə, NATO üzvləri öz qüvvələrini istənilən səviyyədə saxlamaq və onlara olan inamı 
qorumaq üçün müdafiə xərclərini artırmalı olacaqlar. 21-ci əsrdə azadlıq və təhlükəsizlik 
məsələlərinə sadiq qalan İttifaq 21-ci əsrin tələblərinə uyğun olaraq təchiz olunmalıdır və burada 
hər üzv öz lazımı və vacib töhfəsini verməlidir.  

Ən nəhayət, məhz bizim ümumi işimizə güclü töhfələr etmək istəyimiz bizim hər birimizi NATO-
nun qürur duyacaq üzvünə çevirir. Bu əzəmətli İttifaq, bu inkişaf edən və böyüyən İttifaq 
dünyanın ən nəcib ideallarına xidmət edir – insan hüquqları, insanların öz müqəddəratını həll 
etməsi, insanların ləyaqətinin qorunması, bərabərlik və ədalət. Hazırda İttifaq 850 milyondan çox 
kişinin, qadının və uşağın həyatını və azadlığını qoruyur. Bu insanların hamısı gələcəyə inamla 
baxa bilər, çünki biz həmin gələcəyi bir yerdə qarşılayacağıq. Diqqətinizə görə çox sağ olun. 
(Alqışlar)  

SON 5:34 P.M. (Yerli vaxt)  

 


